
ТЮБЕШИУ

Эсде тутуу 3 бет Халкъ чыгъармачылыкъ 4 бетЖерлешлерибиз тышында 3 бет

Малкъар театрда биринчи 
профессионал актёрладан 
бири Балаланы Адылны 
жашы Омарды. Ол 1913 жыл-
да Кёнделенде туугъанды. 
Уллу юйюрде ёсгенди.

Иги алгъышла халкъны 
эсинде къаладыла, унутул-
майдыла, эсден кетмейдиле, 
къууанчлада айтылгъанлай 
турадыла. Алада биз тили-
бизни ариулугъун, байлыгъ-
ын да кёребиз.  Бюгюн Хажи-
ланы Махмутну алгъышы бла 
шагъырей этебиз.

«Туугъан 
жерибизден узакъда 
тургъанлыкъгъа, 
ана тилибизни 
унутмайбыз»

Усталыгъын 
энчи кёргюзте 
билген артист

Республикадан тышына кетип, 
окъууда, ишде, илмуда да жетишимле 
болдургъан жашларыбыз, къызлары-
быз бла барыбыз да ёхтемленебиз.   Алгъыш – алтындан багъалы

Кёп болмай тиширыу 
клубну бла Нальчикни 
1-чи номерли школ-
интернатыны  келечиле-
ри  бирге билим бериу 
учрежденияны арбазын-
да терекле бла юлкюле 
орнатхандыла.   

– Бу жол биз болмагъан-
ча аламат омакъ чакъгъан  
жыйырма  терекчик  сал-
гъанбыз. Окъуучула беш 
кюнню школда  турады-
ла, жаланда  шабат кюн 
юйлерине барадыла. Бу 
жол ала  солуу кюнлерин  
къызгъанмай, бизге къо-
шулгъандыла. Ишибизни 
бошагъаныбыздан  сора 
барыбызны да татлы аша-
рыкъла эмда хычинле бла 
сыйлагъандыла. Ызы бла 
уа той-оюн бардыргъанбыз,  
уллу, гитче да зауукълукъ 
тапханбыз, – дегенди  акци-

ягъа къатышханладан бири 
Надежда Берберашвили.

«Женский круг» клуб жаз 
башында  терекчикле ор-

натып кюрешгенли  бый-
ыл ючюнчю жыл болады.  
Буруннгу жыл бла былтыр  
ала «Дубки» бла  «Горный» 

микрорайонлада орнатхан-
дыла. 

Надежда Борисовна айт-
ханнга кёре, быйыл  Мари-

на Сергееваны башламчы-
лыгъы бла  школ-интернатны 
тийресин айбатландырыр-
гъа оноу этгендиле. 

Клубну буруннгу жылдан 
бери  сайты ишлейди. Анда 
асламысында ишлеген ти-
ширыула  бир бирлери бла 
ушакъ бардырадыла, жа-
шау болумларын эм башха 
сорууланы сюзедиле, бир 
бирлерине болушлукъ тап-
дырадыла. Акцияланы юсле-
ринден билдириуле этиледи-
ле. Тиширыуланы арасында, 
нальчикчиледен сора да, 
Бахсан, Прохладна эм баш-
ха районла бла шахарлада 
жашагъанла бардыла.   

Быллай ишле шахарны  
жашиллендирирге ахшы 
къошумчулукъ этедиле. Аны 
бла бирге   анга къатышхан-
лагъа да къууанч келтире-
диле. 

Бу кюнледе «Къоркъуусуз эм тын-
гылы  жолла» миллет проектге кёре 
Нальчикни Мовсисян атлы орамында, 
эки километр чакълы бирде  ремонт  
ишле барадыла. 

Сагъынылгъан объектни жангыртхандан 
сора да,  алгъаракълада тынгылы ремонт 
этилген Къабарты орамгъа къошарча 
мадар этилликди.  Ол себепден жол танг 
кесекге созуллукъду. Быллай амал Урван 
бла Май  районлагъа баргъан транспорт-
дан,   ол санда ауур жюк ташыгъан маши-
наладан Идаров бла Къабарты  орамланы  
бошуракъ этерге онг берликди.   

Бусагъатда подряд организацияны 
ишчилери жолну мурдорун хазырлап бо-
шап, бордюрла салып, илипинле тартып  
кюрешедиле. Ишле эм хайырланылгъан  
материалла да тынгылы болур ючюн  
«Управдор»  дайым кёз-къулакъ болгъан-
лай турады. 

– Объектде хайырланнган амалла бла 
керекле заманында тинтилселе, кемчи-
ликле созмай  кетерилселе,  иш  тийишли 

мардалагъа келишеди эм ышаннгылы 
болады,– дейди «Управдорну» бёлюмюню 
таматасы Ахматланы Алим.    

Сагъынылгъан проектни чеклеринде За-
лукокоаже-Лесгор автомобиль жол  да тап 
халгъа келтириле турады. Светловодское 
элни  Победа орамы, саулай да  юч киломе-
три чакълы бири,  мардалагъа келиширча 
боллукъду.    Ново-Ивановское элге бар-
гъан жолгъа да тынглы ремонт  этиледи. 
Ол «Нальчик-Майский»  республикалы 
жолгъа къошулгъан социал магъаналы 
объектди. Саулай алып айтханда, 2,5 ки-
лометри чакълы бири  жангыртыллыкъды. 

КъМР-ни Башчысы Казбек 
Коков Къабарты-Малкъар Ре-
спубликаны Терроргъа къажау 
комиссиясыны жыйылыуун 
бардыргъанды. Анга КъМР-ни 
Парламентини Председатели 
Татьяна Егорова, КъМР-ни 
Правительствосуну Пред-
седатели Мусукланы Алий, 
РФ-ни Президентини СКФО 
-да толу эркинликли келе-
чисини аппаратыны тамата 
федерал инспектору Тимур 
Макоев, правительствону ке-
лечилери, право сакълаучу эм 
надзорлукъ этиу органланы, 
кюч структураланы, мини-
стерстволаны таматалары, 
муниципал къуралыуланы 
администрацияларыны оноу-
чулары къатышхандыла.

Къыралда шёндюгюлю 
оператив болумгъа эмда 
федерал организацияланы 
бла ведомстволаны эсгер-
тиулерине тийишлиликде 
кенгешде 1 эм 9 майда 
регионда асламла жыйыл-
гъан тюбешиулени, ол санда 
шествияланы да, къурамаз-
гъа оноу этилгенди. Жаз 
башыны эм Урунууну, Уллу 
Ата журт урушда Хорлам-
ны 78-жыллыгъына жора-
ланнган байрамланы про-
граммаларына кёре тюр-
лю-тюрлю амалла бла бар-
дырыллыкъдыла, онлайн 

халда, къоркъуусузлукъну 
жалчытыргъа онглары бол-
гъан мекямланы ичинде эм 
башха объектледе.

Кенгешни чегинде транс-
порт инфраструктураны, 
отлукъ-энергетика комплек-

сни, сатыу-алыу объектлени, 
адамла аслам жыйылгъан 
жерлени, дин организация-
ланы террорчулукъдан сакъ-
лау соруула сюзюлгендиле.

Право сакълаучу эм тол-
туруучу органланы баш 
борчлары терроризмни бла 
экстремизмни ниетлерине 
къажаулукъду, жаш тёлюню 

арасында радикал оюмланы 
жайылыуларын тыйыуду. Каз-
бек Коков бу ызда аслам иш 
тындырылгъанын чертгенди, 
алай бусагъатда кюч салып, 
келишип эм бир бири бла 
байламлыкъ жюрютюп ишлеу 

бек магъаналыды. Битеулю 
профилактика жумушла энчи 
ишле бла бир ызда тамамла-
ныргъа тийишлидиле. 

КъМР-ни жаш тёлюню иш-
лери жаны бла министри 
Азамат Люев «Мен – на-
сийхатчы» деген комплекс 
проект башланнганын бил-
диргенди, ол къоркъуулу 

къауумгъа кирген акъылба-
лыкъ болмагъанла бла ишге 
жораланады. Колледжлени 
окъуучулары къошулгъан 
«Команда 5642» республи-
калы жаш тёлю форум ха-
зырланады. Жаш тёлю бла 

ишлеген 140 специалистге 
урунуу даражаларын ёсдюр-
ген курсла къураллыкъдыла, 
художестволу башчылагъа 
эм тренерлеге деп семинар-
ла ётерикдиле. 

Терроризмни алгъадан 
окъуна болдурмаугъа бу-
рулгъан проектлеге себе-
плик этилликди. Хар ызда 

иш бардырылады, ол санда 
жаш тёлю эм ата-анала би-
ригиуледе да. Республикада 
билим бериу организация-
ланы мурдорларында 156 
доброволец ара, 8 жаш тёлю 
бирлешме, Волонтёрлукъну 
айнытыу ресурс араны 12 
муниципал бёлюмю жумуш-
ларын бардырадыла.

Казбек Коков министер-
ствону бла муниципал адми-
нистрацияланы ведомстволу 
аралы байламлыкълары бю-
тюн кючлю болургъа тийиш-
лисин белгилегенди. Жаш 
адамланы юйретиуде спорт 
тренерлени магъаналылыкъ-
ларына эм аланы болуш-
лукълары бла халкъланы 
бирликлерини, шуёхлукъла-
рыны, тёрели къыйматланы, 
патриотлукъну, адамланы 
араларында конфессияла эм 
маданият байламлыкъланы 
юсюнден айтыргъа боллугъ-
уна эс бургъанды. Республи-
каны оноучусу Жаш тёлюню 
ишлери жаны бла министер-
ствону билим бериу махкеме-
леде психология службаны 
кючлендирирге деген оюмун 
дурус кёрюп, анга тынгылы 
къараргъа буюргъанды.

КъМР-ни Башчысыны 
бла Правительствосуну 

пресс-службасы. 

КъМР-ни Башчысы Казбек Коков бюгюн 
Къабарты-Малкъар Республиканы Парла-
ментине Посланиясы бла сёлеширикди. 
Анда регионну андан ары айнытыуну жол-
ларын белгилерикди, озгъан жылда ишни 
эсеплери бла шагъырейлендирликди, 
регионда жамауат-политика эмда социал-
экономика болумгъа багъа берликди.

Посланияда политика, экономика, со-
циал жаны бла да кёп соруула кётюрюл-
люкдюле, толтуруучу власть органлагъа 
шарт борчла салынырыкъдыла. Казбек 
Коков инсанларыбызны жашау къолай-
лыкъларын игилендириу, экономика, ин-
фраструктураны игилендириу, гитче эмда 
орта предпринимательликге себеплик этиу 
жаны бек магъаналы жумушланы белги-
лерикди. Кадрла хазырлаугъа, жаш тёлю 

политиканы бардырыугъа, къырал эмда 
муниципал оноуну къыйматын кётюрюуге 
да энчи эс буруллукъду. Энчи аскер опера-
циягъа къатышхан аскерчилеге бла аланы 
юйюрлерине къайгъырыу баш магъананы 
тутарыкъды.

КъМР-ни Башчысыны Къабарты-Мал-
къар Республиканы Парламентине Посла-
ниясы бла сёлешген кезиую 20 апрельде 
12:00 сагъатдан башлап Россия 24 эмда 
1КБР телеканаллада тюзюнлей кёргюз-
тюллюкдю. Анга дагъыда «ВКонтакте» 
социал сетьде бла «ZПравительство КБР» 
телеграм-каналда къараргъа боллукъду. 

КъМР-ни Башчысыны бла 
Правительствосуну пресс-службасы. 

Жазылыу-2023

Анча жылдан бери ана тилибизде чыгъып тургъан  газетибиз 
«Къарахалкъ», «Коммунизмге жол» да болду. Бюгюнлюкде 
уа «Заман» аты бла жашау бла бирге атлап барады, бизге 
тарыхыбыздан, маданиятыбыздан, турмушубуздан, бола тур-
гъан тюрлениуледен бла жангылыкъладан хапар билдирип.

Ол миллетибизни жангыз газетиди, да сора анга жаздырма-
сакъ,  кесибизге таулулабыз деп айталырбызмы? Не хазна. 
Аны жаратхан, жаратмагъан да болур, алай иш анда тюйюл-
дю. Бек башы – миллетибизни кеси тилибизде басмаланнган 
статьяланы, билдириулени окъурча амалы болгъаныды.

   Кесими юсюмден айтсам, «Заманнга» жаздырмай къоймайма. Аны бетлеринде 
ахшы адамларыбызны, жетишимли жаш тёлюбюзню юсюнден окъусам, бютюн къууа-
нама, ёхтемленеме. Букъдурмай айтайым, бирде бериулеримде да хайырланама.

САБАНЧЫЛАНЫ Арипа,
ВГТРК-ны «Къабарты-Малкъар» телеканалыны  директоруну орунбасары.

БИЗНИ  ИНДЕКСИБИЗ –  П 5893

Жетишимли жаш адамларыбызны 
юслеринден окъусам, бек ёхтемленеме

КъМР-ни Башчысы Казбек Коков 
Къабарты-Малкъар Республиканы 
Парламентинде политика партияла-
ны регион бёлюмлерини фракция-
ларыны таматалары бла ишчи тюбе-
шиу бардыргъанды. Жыйылыугъа 
фракцияланы таматалары «Единая 
Россия» – Михаил Афашагов, Рос-
сейни либерал-демократия партиясы 
– Владимир Безгодько, «Справедли-
вая Россия – Патриоты – За правду» 
партия – Владимир Кебеков, Россей 
Федерацияны Коммунист партиясы 
– Борис Паштов, «Зелёные» Рос-
сей экология партия – Сафарбий 
Шхагапсоев къошулгъандыла.

Республиканы оноучусу тюбешиу, 
партия фракцияланы таматалары-
на айырыучула берген сорууланы 
сюзерча, КъМР-ни Парламентине 
Посланияны аллында къуралгъанын 
чертгенди. 

Алгъаракъда Казбек Коков рай-
онлада эм шахар округлада жа-
шагъанла, муниципал администра-
цияланы таматалары, республика-
ны профессионал биригиулерини 

келечилери бла тюбешгенди.
Тюненеги жыйылыуну чегинде уа 

социал магъаналы темалагъа къа-
ралгъанды. Сёз къолайсыз юйюрле-
ни социал къорууланыу амалларын, 
льготалы къауумдан инсанлагъа 
жашау журтла бериуню эм дарманла 
бла жалчытыуну, бюджет бёлюмню 
ишчилерини хакъларын кётюрюуню 
юсюнден баргъанды, саулукъ сакъ-
лау бла билим бериу, экология эм 
суу бла жалчытыу соруулагъа да эс 
бурулгъанды. 

Парламентарийле жамауат бла 
байламлыкъ жюрютюу амалланы 
игилендирирге тийишлисин белги-
легендиле. Энчи эс архитектурагъа, 
республиканы тийрелерини тыш сы-
фатларыны, аланы тапландырыуну 
сорууларына бурулгъанды. Жангы 
микрорайонлада застройкаланы, 
промышленный эм эл мюлк пред-
приятияланы, турист бёлюмню ай-
нытыуну амалларыны юслеринден да 
айтхандыла. Энчи аскер операцияда 
аскер борчларын толтургъанлагъа, 
аланы юйюрлерине болушлукъ этиу, 

узакъ элледе спорт объектлени 
къурулушлары, жаш тёлюню иш бла 
жалчытыу темала да сюзюлгендиле.

Парламентарийле РФ-ни Прези-
денти Владимир Путинни полити-
касыны эмда аны башламчылыгъы 
болгъан миллет проектлени хай-
ырындан кёп жылланы жерлерин 
табып тургъан жарсыула кетерилип 

башлагъанларын бирден айтхан-
дыла.

Казбек Коков республиканы Пар-
ламентини фракцияларыны тама-
таларына тынгылы ушакълары эм 
байламлыкъда ишлегенлери ючюн 
ыразылыгъын билдиргенди, тюбеши-
уде эшитилген соруула Посланияда 
туура этилликлерин белгилеп. 

Ал жанында – инсанланы жашау къолайларын кётюрюу

КЕНГЕШ

Къоркъуусузлукъну 
мадарлары сюзюлгендиле

Айбатландырыу 

Шахар бютюн жашил болурча

Андан ары айныуну борчлары белгиленирикдиле

Тапландырыу 

Хурметли коллегаларым, шуёх-
ларым! Сизни Жер-жерли самоуправ-
ленияны кюню бла битеу жюрегимден 
алгъышлайма.

Адамлагъа эм жууукъ болгъаны бла 
байламлы жер-жерли самоуправление 
аланы харкюнлюк жарсыуларын тамам-
лауда, граждан обществону кючлениу-
юнде уллу магъананы тутады. Арт жыл-
лада аны кеси аллына ишлер онглары 
эм магъаналылыгъы эсленирча ёсгенди. 
Бюгюнлюкде республиканы жер-жерли 
самоуправление органлары саулукъ 
сакълауну, билим бериуню, предприни-
мательствону айнытыугъа, тийрелени та-
пландырыугъа, ЖКХ-ны кючлендириуге, 
социал эм транспорт инфраструктураны 
игилендириуге къыйматлы юлюшлерин 

къошадыла. Энчи аскер операциягъа 
къатышханлагъа эмда аланы юйюрле-
рини адамларына билеклик этиу тири 
ишигиз а энчи ыразылыкъгъа тийишлиди.

Б и з н и  П р е з и д е н т и б и з  В л а д и м и р 
Владимирович Путин Федерал Жыйы-
лыугъа Посланияда къыралгъа ышаны-
улукъ, инсанланы ырахат жашаулары, 
аланы битеу къыралны ёсюуюне ийна-
ныулукълары кёбюсюнде жер-жерли са-
моуправленияны ишине кёре болгъанын 
чертгенди. Сиз мындан арысында да 
адамлагъа хайыр этейик, ёз Къабар-
ты-Малкъарны эмда Ата журтубузну 
игилигине  деп  ишлеригигизге  толу 
ийнанама.

Саулукъ-эсенлик, жетишимле эмда 
ахшылыкъла тежейме.  

Къабарты-Малкъар Республиканы 
Башчысы К.В. Коковну 

Жер-жерли самоуправленияны кюню бла
А Л ГЪ Ы Ш Л А У У

Жыйылыуну башлай, ре-
спубликаны Жамауат пала-
тасыны башчысы Хазратали 
Бердов  власть органлада 
жамауат советле ишлерин 
тири бардыргъанларын бел-
гилегенди. Ол билдиргенича, 
жамауат палата «КъМР-де 
толтуруучу власть органда 
эм иги жамауат совет», «Му-
ниципал районда / шахар 
округда эм иги жамауат па-
лата» деген эришиулени жыл 
сайын къурайды. Алагъа 
уллу борчла салынадыла, ол 
санда уа адамланы ышаныу-
ларын ёсдюрюу.  

– Бюгюнлюкде Къабарты-
Малкъарда министерство-
лада бла ведомстволада 22 
жамауат совет, муниципали-
тетледе уа 13 жамауат палата 
бардыла. Ишлеген жылла-
рыны ичинде ала кёп магъа-
налы иш тамамлагъандыла, 
хайырлы башламчылыкъла 
этгендиле, законопроектле-
ни тинтиуге къатышхандыла. 
Бизни муратыбыз жашауда 
тюбей тургъан кемчиликле-
ни кетериуде,  ахшы башлам-
чылыкъланы бардырыуда 
жамауатны  бла властьны  

кючлерин  бирикдириудю, – 
дегенди ол.  

Жамауат советле халкъ, 
бизнес бла властьны ара-
ларында байламлыкъланы 
тохташдырадыла, шёндю 
уа ачыкъ ушакъ бардыры-
уну магъанасы бек уллуду. 
Аланы болушлукълары бла 
адамла жарсыуларын ай-
таладыла, себеплик да та-
бадыла, предприниматель-
ство тыйгъычсыз айнырча, 
бизнесни бардырыуда къы-

ралны жанындан контроль 
этиуде эм ахшы мадарла 
табыладыла. 

Бу байламлыкъланы кюч-
лер мурат бла Жамауат па-
лата бла ФАС-ны регионда 

управлениясы бирге ишле-
уню юсюнден келишим та-
уусхандыла. Управленияны 
башчысы Анна Кумахова 
келишим предпринима-
тельствогъа болушлукъ 
этиуде, конкуренцияны ай-
нытыуда, хайырлы програм-
маланы жашауда бардыры-
уда алгъа атлам болгъанын 
чертгенди.

КУЛЬЧАЛАНЫ Зульфия.

– Алим Хазешевич, суу бла жалчытыугъа  
не заманда да уллу магъана бериледи. Бизни 
республикада бу жаны бла не зат этиледи, сора 
«Таза суу» программаны чеклеринде къаллай 
умутла бардыла?

– Ол программаны чеклеринде былтыр онтёрт 
объектни къурулушун башлагъанбыз, тийишли 
ишлеге 138 миллион сом чакълы къоратыллыкъ-
ды. Объектледен бирин 2022 жылда окъуна бит-
диргенбиз. Къалгъанларын а быйылны ахырына 
ишлеп бошаргъа керек эди да, жетисин шёндюге 
дери сюегенбиз, энтта да жетисин а келир айда 
хазыр этерге таукелбиз. Ишле муниципалитет-
лени кёп къалмай барында да бардырыладыла.

– Къараучуларыбыздан бири сорады: «Жаш 
юйюр субсидия къалай алыргъа боллукъду»?

– «Гражданланы жашау журтла эмда коммунал 
жумушла бла жалчытыу» деген къырал про-
граммагъа жыл санлары 35-ден озмагъанладан 
къуралгъан юйюрле къатышыргъа боллукъдула. 
Толу болмагъан, сабийли неда ансыз юйюрлеге 
да бардыла онгла. Айтханымча, жыл санлары 
отуз бешден артыкъ болмасын. Ызы бла ала 
жашау болумларын игилендирирге тийишли 
болгъанлагъа саналыргъа керекдиле. Анга кёре 
уа кеслери жашагъан муниципалитетледе аллай-
ланы тизмесинде турургъа.

– Элледе кир-кипчикни ташып кетериуню 
низамы тазалыкъ мардалагъа келишемиди?

– Аллай графикле регион операторну онгла-
рына эмда ол излемлеге кёре жарашдырыла-
дыла. Дагъыда муниципалитетледе контейнерле 
орналгъан тийреле болгъанына да къаралады. 
Сёз ючюн, бир-бирлеринде ол жокъду. Алай ала 
болмагъанлыкъгъа да ташыйдыла кир-кипчикни 
уа. Ол да графикден чыкъмай алай.

– «Бизни элде кир-кипчикни чыгъарыу осал-
ды, «Экологистика» уа айтханыбызгъа эс бур-
майды. Аны юсюнден  кимге  тарыгъыргъа бол-
лукъду?» - деп сорады къараучуладан бири. 

– Бу организация тарыгъыуланы сансыз эте 
эсе, биринчиден, ол мен айтханнга къараргъа 
керекди – муниципалитетде контейнерле орнал-
гъан тийре болгъанына. Аны ишин муниципали-
тет кеси этерге борчлуду. Андан сора да, бизни 
министерствогъа эмда Роспотребнадзоргъа 
сёлеширге боллукъду.

– Кир-кипчик заманында кетерилир ючюн, 
«Экологистикагъа» кёбюрек машина керекди. 
Ол алай къачан боллукъду?

– Энди жоллада аны жангы техникасы асла-
мыракъ болгъанын ким да эслеген болур. Бый-
ыл организация алты машина сатып алгъанды. 
Андан аз алгъаракъда ары дагъыда аллай бири 
келген эди. Сора 2019 жылда сатып алыннган 
онтогъуз машинаны да жангыртыргъа умут эте-
диле. «Экологистика» быллай техниканы лизинг 
халда келишимле этип алай алады.

– Республикада кёп тюрлю объектле ишлене 
тургъанларын барыбыз да кёребиз. Регион 
къаллай программалагъа къатышады эмда 
бу жаны бла не тюрлю жетишимле бардыла?

– «Билим бериу» миллет проектни хайырындан 

шёндю бизде оналты объект ишлене турады, 
«Саулукъ сакълауну» чеклеринде уа – алтысы. 
Онжети объектни къурулушу «Жашау журт эмда 
шахарда болум» миллет проектни чеклеринде 
бардырылады, «Демографиягъа» къатышха-
ныбызны хайырындан а эки объект ишленеди. 
Сора инфраструктура кредит алып, бир объектни 
къурулушун башларгъа умут этебиз. Дагъыда 
тюрлю-тюрлю къырал программаланы, сёз 
ючюн, «Маданият», «Шимал Кавказны айны-
тыу», «Эл тийрелени комплекс халда айнытыу» 
дегенча аллайланы чеклеринде онтёрт объектни 
къурулушун башларгъа умут этебиз.

Бу мен айтхан проектлени эмда программа-
ланы чеклеринде этиллик ишлени хайырындан 
адамланы жашау болумлары игиленирикди, 
билим бериу, солуу, спорт да айнырыкъдыла, 
деп умутубуз алайды.

– Быйыл а къайсы объектле берилликдиле 
хайырланыргъа?

– Жети орта школ. Ала Нальчикде, Басханда, 
Майскийде, сора дагъыда Сармаково, Красно-

сельское, Псынабо элледе боллукъдула. Дагъ-
ыда юч саулукъ сакълау объект ишленирикди: 
Куба элде амбулатория, Элбрус элде больница, 
Октябрьское элде фельдшер-акушер пункт.

– Бизде «Шахарда болум къурау» деген аллай 
программа болгъанын барыбыз да билебиз. 
Аны юсю бла къол кётюрюу жууукъ кезиуде 
башланырыкъды. Бу башламчылыкъны чекле-
ринде не зат этиллигин билдирсегиз эди.

– Быйыл аны чеклеринде 41 жамауат тийрени 
эмда 74 арбазны тап халгъа келтирирге сюебиз. 
Ала бла байламлы келишимлеге къол салынн-
ганды. Белгиленнген ишлеге 234 миллион сом 
къоратыллыкъды. Андан 227 миллионун феде-
рал бюджетден бергендиле, 2,3 миллионун – 
республиканы бюджетинден, 4,7 миллион сомну 
уа жер-жерли бюджетледен къошарыкъдыла. 
Программагъа муниципалитетлени кёп къалмай 
бары да къатышадыла. Ала конкурс айырыуланы 
ётгендиле, келишимлеге да, айтханымча, къол 
салыннганды. Ишлени барын да сентябрь баш-
ланнгынчы тамам этерге таукелбиз.

Андан сора да, «Гитче шахарла» конкурсда 
Нарткъала хорлагъанды да, анга къыралны 
бюджетинден берилген 85 миллион сомгъа 
ара паркы жангыртыллыкъды. Муниципалитет 
кесини бюджетинден, сора дагъыда башха жер-
леден мажарып, аны юсюне 9,6 миллион сом 
къошарыкъды.

– Быйыл дагъыда не зат ишленирикди?
– Тогъуз орта школну къурулушларын баш-

ларыкъбыз. Дагъыда Аушигерде, Элбрусда 
эмда Псыхурейде бирер Маданият юй ишлеп 
тебирерикбиз. Сора Шалушкада - эки, Элбрус 
районда уа бир спорт объект сюерге сюебиз. Суу 
бла жалчытыуда да беш объектни къурулушун 
къолгъа аллыкъбыз.

– Адамланы тозурагъан юйледен кёчюрюу  
уа къалай барады?

– Республиканы Башчысы буйрукъ берип, аны 
алгъын кесегин бизни регион болжалындан эки 
жыл алгъа тамамлап чыкъгъанды. Иш алай 
болгъаныны хайырындан, программаны ызы бла 
келген кесегин башларгъа къолубуздан келген-
ди. Ары уа тозурагъаннга 2017 жылны аллындан 
башлап саналгъан юйле киредиле. Шёндю бу 
программа хазырды, анга къатышырыкъ муни-
ципалитетле бла да келишимле этилгендиле. 
Ары Нальчик эм Нарткъала шахарла, сора Про-
хладна райондан Красносельское, Учебное эм 
Солдатское элле киредиле. Саулай айтханда, 
отуз мингден артыкъ квадрат метр тозурагъан 
жашау журтлада жашагъанланы жангы фатар-
лагъа кёчюрюрге керекбиз. Быйыл эмда келир 
жыл ишни ючден бирин тамамларыкъбыз, хар 
нени да тынгылы этеригибизге толу ышанама.

УЛБАШЛАНЫ Мурат  хазырлагъанды.

 Соруу-жууап

«Жангы школла, спорт эмда 
маданият мекямла ишленирикдиле»

Къабарты-Малкъарны къурулуш эмда жа-
шау журт -коммунал мюлк министри Бербе-
ков Алим «ЦУР КБР» бардыргъан тюзюнлей 
эфирге къатышханды. Бу жолгъу тюбешиу 
да «ВКонтакте» социал сетьде регионну 
Правительствосуну бёлюмюнде ётгенди. Ми-
нистр къараучуланы сорууларына жууапла 
бергенди, Къабарты-Малкъарда бардырыл-
гъан проектле, ишлене тургъан объектле 
бла да шагъырейлендиргенди.

БАЛАЛАНЫ Сафият 
(Мир посёлок),

КъМКъУ-ну преподава-
тели, химия 

илмуланы кандидаты:

– Мен эслегенден, 
арт жыллада школлада 
устазла битеу окъуучу-
ланы кеслери юйреннген 
бир ыз бла окъутады-
ла. Чыгъармачылыкъ, 
оюмлай билиу  дегенча затладан керидиле 
шёндюгю тёлюню келечилери. Халкъ жа-
ланда ЕГЭ къайгъылыды. Задачала бла 
китапчыкъла бла кюрешгенден сора башха 
затха эс бёлмейдиле. Бек къарыусузудула 
асламы. Кесигиз сагъыш этигиз, ала бизге 
1-2 жылны репетиторлагъа тохтаусуз жюрюп 
тургъандан сора келедиле ол халда. Ала 
да сабийге теманы болушун ангылатыргъа 
кюрешмейдиле аз да. Былайда мен кесим 
окъутхан химияны юсюнден айтама.  Алгъын 
темаланы билип, алагъа кёре хазырлана 
эдиле. Шёндю ол зат чыртда жокъду. Бу ыз 
бла баргъан къадарда, билим бериу система 
жетишимли болур деп айталмайма.

 
 САРАККУЛАНЫ 

Мадина 
(Бабугент эл), 

Деппуланы Хаким  
атлы школ-интернатны 

тарыхдан устазы:

– Сынам кёргюзтгенн-
ге кёре, ЕГЭ-да  келген 
заданияла школ про-
граммада берилген бла 
чекленип къалмайды. Ол бизни бек жарсы-
тады, сабийлени да апчытады. Бу халны эсге 
ала, ата-аналагъа сабийлерин репетитор-
лагъа жюрютюрге тюшеди. Энчи да тамата 
класслада болгъан кезиулеринде. Дагъыда 
бир-бир дерслеге ыйыкъгъа бир сагъат бё-
люнеди школ программа бла. Ол а бек азды. 
Сабийден юй ишин да соруп, жангы теманы 
да ангылатыргъа кючден жетишеди заман. 
Белгиленнгенден артыкъ бир зат берир он-
гунг болмай къаласа.

Репетиторланы юслеринден айтханда да, 
багъаракъ тургъан игирек береди билим, 
деген оюм да жюрюйдю. Ол алай тюйюл-
дю. Дагъыда сабийни кесинден да кёп зат 
къалыргъа боллукъду. 

 
СОЗАЙЛАНЫ 

Жансурат 
(Шалушка эл),

 Синергия Универ-
ситетни тамата ме-

неджери, психолог:

 – Репетиторлукъ 
ишни юсюнден, бек 
биринчиден, мен ана-
ча айтыргъа сюеме. 
Бюгюнлюкде сабийле 
8-чи эм 10-чу классланы окъуучуларыдыла. 
Алагъа къошакъ билим тапдырыргъа кере-
клиси пандемияны кезиуюнде ачыкъланн-
ган эди. Репетиторлагъа бир- эки дерсден 
жюрюйдюле 2020 жылдан башлап. Нек 
дегенде юйде туруп окъуу сынамыбыз ары 
дери жокъ эди эм бир кесек къыйыныракъ 
кёрюннген эди.

Шёндю ата-анала ишлеринден айыры-

лып сабийле бла дерсле этгенден эсе, ол 
жумушну тамамларыкъ адамлагъа тёлерге 
ыразыдыла. Ол санда мен да. Нек дегенде 
алай тынчыракъды.

Преподавательча кёз къарамым а ЕГЭ бла 
школну да бошап, бийик билим берген окъуу 
юйге кирир онг болгъаны себепли, излемле 
да ёсгендиле, деп оюмум алайды. Алай  
репетиторсуз, кеслери алларына окъуп, бек 
бийик балла алгъан студентлени да билеме. 
Аны себепли, сабийни кесини итиниулюгюню 
магъанасы уллуду.

 
ТЕМУККУЛАНЫ 

Асият 
(Тырныаууз шахар),

 устаз:
- Кёп ата-анагъа тын-

гыласанг, сабийлени 
репетиторлагъа жюрю-
генлери устазланы хата-
ларынданды. Ала тий-
ишли билим бермейдиле 
дерследе. Не билейим, 
ол да болур. Алай абадан класслада сабийле 
школну бошагъандан сора къайсы ыз бла 
барлыкъларына кёре, бир къауум пред-
метледен къошакъ халда  репетиторлагъа 
жюрюйдюле. Ол жашауубузну бир жоругъуча 
тохташхан энчиликди.

 Мен былайда дагъыда сабийлени оюм-
лаулары да тюрленнгенин чертирге сюеме. 
Ала ата-аналары репетиторлукъгъа тёле-
риклерин билип, дерслерине артыкъ уллу 
магъана бермейдиле. «Анам болушурукъду, 
атам тёлерикди» дегенча акъыл кёпледеди. 
Устазла уа планларына кёре дерслерин бер-
мейдиле тынгылы деп, айтыргъа жарамаз. 
Нек дегенде бюгюннгю сабийле бек акъыл-
лыладыла. Кемчиликлени бек терк сезедиле. 
Школгъа тынгылы билим алыргъа келгенле 
да аз тюйюлдюле. Аны себепли устазны ма-
териалны тынгылы ангылатмай къояр амалы 
аз да жокъду.

 БОТТАЛАНЫ Зарема 
(Тырныаууз шахар), 

ана:

– Тамата къызым бю-
гюнлюкде студентди, 
экинчим а 8-чи классда-
ды. Репетиторлукъну 
юсюнден айта, ол бек 
керекли затды деп ою-
мум алайды. Нек? Сёз 
ючюн, таматам бла орус 
тилден эм ОГЭ-де бла ЕГЭ-де болуучу битеу 
предметледен жюрюй эдик. Кеси айырма-
лы окъугъанына да къарамай, репетиторла 
керек боллукъларын ангылай эдим. Ол 
экзаменледен чыкъгъанында да айта эди 
школ программада тюбемеген, болмагъан 
заданияла бар эдиле деп. Алай бла бирик-
дирилген къырал экзаменни ол 98 баллгъа 
бералгъанды.

Эндиги жыл экинчибиз да ол халли жюрю-
рюкдю репетиторлагъа. Мени оюмум, сабий 
школда алгъан билимин бегитирге керекди. 
Устазны аллай онгу жокъду. Репетитор а 
аны къалайы къарыусузуракъ болгъанын 
ангылайды эм анга энчи эс бёледи.

 
ТАППАСХАНЛАНЫ Аминат

 хазырлагъанды.

Алгъын репетиторлагъа асламында медицина факультетге кирирге сюйгенле 
жюрюгендиле. Арт 15 жылда ол болум тюрленнгенди. Энди къошакъ билим алыр 
ючюн ата-анала сабийлерин 1-чи классдан башлап жюрютедиле. Бу болум кё-
плеге керексиз да кёрюнеди, ачыуландырады. Нек дегенде, аланы оюмларына 
кёре, устазла быллай хал бла ахча ишлерге тюзелип, дерслени тийишли даражада 
бермейдиле. Башхала уа аны кереклиге санайдыла. Сёзсюз, бу сорууну юсюнде 
даулашла да асламдыла.

Ол себепден биз да кесибизни сорууубузну бардыргъанбыз. Ата-анала, устазла 
да аны сылтаулары неде болгъанларын ачыкълай, оюмларын билдиргендиле.

Репетиторлукъ – 
заманны излемимиди?

Ары шахар школладан 
сабийле, устазла, Борис Къа-
сымовични таныгъанла, аны 
ахлулары, ол санда эгечи 
Лилия Клевцова да келген-
диле. Тюбешиуню ача, аны 
бардыргъан мемориалны та-
матасы Теммоланы Фаризат 
малкъар халкъны махтаулу 
жашы Чабдарланы Борисни 
жашауундан хапар айтханды.  
«Чабдарланы Борис сюргюн 
къыйынлыгъын сабийлей сы-
нагъан адамларыбызданды. 
Къазахстанда школну бо-
шагъанлай, Карагандада тау 
техникумгъа киргенди. Ан-
дан сора аскер къуллукъгъа 
чакъырылгъанды. Андан да 
къайтып, урунуу жолун 1961 
жылда Къабарты-Малкъарда 
партияны обкомуну инструк-
тору болуп башлагъанды. 
Ызы бла уа Урван районда 
ишчи биригиуню комсоргу, 
ызы бла районну комсомол 
комитетини биринчи секре-
тары болгъанды. Ростовда 
бийик партия школну тау-
усхандан сора, аны Чегем 
районда партия комитетни 
биринчи секретарына сал-
гъандыла.  

1973 жылда уа Чабдар улун 
КъМАССР-ни Министрлери-
ни советини председатели-
ни орунбасарына тийишли 
кёргендиле. Алты жылдан а 
анда тамата болуп, ол жу-
уаплы къуллукъда онбир 
жыл ишлегенди Борис. 1990 
жылда уа ол КъМАССР-ни 
Баш Советини Президиумуну 
таматасына сайланнганды. 
Совет къырал чачылып, жа-
шау сынаула кёбейгенде, 
Борис Къасымович билими, 

сынауу бла миллетине къул-
лукъ этгенди. Не тюрлю къул-
лукълада да иш кёллюлюгю, 
халкъына сюймеклиги бла 
айырмалы болгъанды. Бю-
гюн аны эсгерирге да андан 
жыйылгъанбыз», – дегенди 
ол.

Нальчикни оналтынчы но-
мерли школуну окъуучулары 
Борисни юсюнден хапарны 
андан ары бардыргъандыла. 
Ала, сёзню бирден бирге 
ётдюре, аны ёксюз сабий-
лигини, алай а таукел ёрге 
баргъаныны юсюнден айта, 
Къулийланы Къайсынны 
«Жашау – ёрлеудю» деген 
эм башха поэтлени, ол санда 
Кязимни да, таукеллик на-
змуларын окъугъандыла.

Мемориалда сабийлени 
ишлерине къарагъан алы-
шынмагъан жюри къауум 
ишлейди. Аны таматасы бел-

гили журналист Османланы 
Хыйсады. Сёз берилгенде, 
Хыйса: «Халкъыбызны атын 
махтау бла айтдыргъанланы 
сагъынсакъ, аланы арала-
рында Чабдар улу не за-
манда да игилик бла сагъ-
ынылады, – дегенди. – Ол 
алай болгъаныны сылтауу да 

ачыкъды: Борис халкъ ада-
мы эди, миллетине къайгъ-
ыргъан, аны келир кюнюн 
жарыкъ да, тынч да этерге 
излеген. Ёсе келген тёлюле 
андан юлгю алырча инсаны 
эди ол республикабызны, 
къыралны да. Бюгюн бери 
келип, бу тюбешиуге къа-
тышхан жашла бла къызла 
аллай адамларыбызны юс-
леринден не кёп билселе да, 
аллай бир игиди». 

Мусукаланы Сакинат да 
Борис Къасымовични юсюн-
ден бир къауум кеси билген 
шартны айтханды. Андан 
сора да, ол бу холам тукъ-
умда иги адамланы, ол сан-
да самолётланы сынагъан 
лётчик Чабдарланы Ибра-
гимни эмда Чабдарланы 
Сюлемен хажини да сагъ-
ыннганды. «Сюлемен хажи 

мени элимде эфендилик 
этип, адамланы да багъып 
тургъанды. Революциядан 
къайда алгъа ол Каирде 
дуниягъа айтылгъан, бек 
эрттегили Аль Азхар муслий-
ман университетге, ызы бла, 
андан иги окъугъаны ючюн 
ийип, Францияда Сорбонна 

университетни медицина 
бёлюмюнде окъугъанды. Ол 
акъылман, алим, философ, 
врач Авиценнаны арап тил-
де жазылгъан «Ауругъаннга 
багъыуну китабын» малкъар 
тилге кёчюргенди. Аны хи-
рург инструментлери кю-
мюшден эдиле деучюдюле. 
Ма аллай тукъумданды биз 
хапарын айтхан жигит. Аны 
былайда олтуруп тургъан 
эгечи уа, Лилия Клевцова, 
жашагъан эли Котляревка, 
бар Майский район да ёх-
темлик бла айтхан тукъум эм 
тарых китапланы авторуду», 
– дегенди эм сабийлени иги-
лерибизге ушаргъа итинирге 
чакъыргъанды. 

Лилия Клевцова: «Борис 
бла мени аналарыбыз баш-
хады. Аны анасы Биттирланы 
Наго болгъанды. Ол жашлай 

ёлгенди. Андан атабызны юч 
сабийи бар эди – Назиля, 
Раиса, Борис. Мени анамдан 
да юч – мен, Ольга, Николай. 
Атабыз зоотехникге окъугъан 
эди, тюрлю-тюрлю къуллукъ-
лада ишлегенди. Ол урушда 
1944 жылда ёлгенди. Борис 
ыннасы бла жашагъанды. 
Сегиз жылында, ыннасы да 
ауушуп, Къазахстанда Ак-
мола жанында сабий юйге 
тюшгенди. Биз а Къыргъыз-
станда Къара-Сууда эдик. 
Ол  мында КъМКъУ-да эко-
номист бёлюмню тауусхан-
ды. Мен, кёп заман озуп, 
къарындашымы 1961 жылда 
кёргенме. Не ёхтемлик бар 
эди менде, аны кёргенимде! 
Андан арысында биз бир за-
манда да айырылмагъанбыз. 
Къарындашым орденлеге, 
майдаллагъа, башха са-
угъалагъа да тийишли бол-
гъанды. Ариу жашагъанды, 
ниетин тазалай тутханды, 
миллетин, республикасын 
сюйгенди, аны жашнатыугъа 
къуллукъ этгенди», – дегенди 
эм Борисни эсгерип, бу ин-
гирни къурагъанлагъа, ары 
келгенлеге да ыразылыгъын 
билдиргенди. Ол мемориал-
гъа баш иеси Михаил Клев-
цов жазгъан тукъум китапны 
саугъагъа бергенди.

Тюбешиуню бютюнда жа-
рыкъ этгенле уа «Эльвишоу» 
студиягъа жюрюгенле Ата-
бийланы Алибек, Улбашланы 
Эльвира, Хатохова Аиссе, Ал-
фалах Итизар болгъандыла. 
Ол студиячыланы Ахматланы 
Эльвира юйретеди. Ариу 
миллет кийимли жашла бла 
къызла жырлагъан, тепсеген 
да этгендиле. Атабийланы 
Алибек жыйылыуну ахырын-
да «Спасибо, ребята!» деген 
жангы жырын айтханда, ол 
а бюгюн къазауатха кирип 
тургъан жашлагъа аталгъан-
ды, анга ары келгенле, жигит 
жашланы хурметлерин этип, 
сюелип тынгылагъандыла.

КЕРТИЛАНЫ Сакинат.
Сурат ОРАКЪЛАНЫ 

Мариямныды.

Белгили уланларыбызны махтаулу жоллары

Озгъан шабат кюн Нальчикде Малкъар халкъны по-
литика репрессияланы кезиулеринде жоюлгъанларына 
аталгъан мемориалда «Кеси заманыны белгили инсаны» 
деген аты бла жамауат эм къырал къуллукъчу Чабдар-
ланы Къасымны жашы Борисни эсгериуге жораланнган 
тюбешиу баргъанды.

Хурметлеу

Жамауат палата

Нальчикде СКФО-да Монополиягъа къажау служ-
баны (ФАС) бёлюмюнде Жамауат советлени семинар-
жыйылыулары болгъанды, анга республикалы власть 
органланы, прокуратураны, жамауат организация-
ланы келечилери, Къабарты-Малкъарны вузларыны 
ректорлары къатышхандыла. 

Сбербанк биринчи классха бар-
лыкъланы ата-аналарына «Го-
суслуги» эм къырал органланы 
порталлары бла школгъа жазы-
лырча эсгертиуле береди. Аны  
къыралны 65 регионунда  финанс 
учрежденияны бёлюмлеринде 
алыргъа боллукъду, деп билди-
риледи Сбербанкны Юг-Запад 
бёлюмюню пресс-службасындан. 

Банкны таматасыны орунбаса-
ры  Лариса Безделева айтханнга 
кёре, Шимал-Кавказ федерал 
округну беш регионунда Сбер-
банкны белюмлеринде сабийни 
биринчи классха хакъсыз жаз-
дырырча  заявление берирге 
боллукъду. Аны хайыры бла  ата-
анала, заманларын аягъандан 
сора да, документлени тынгылы  

жарашдырыргъа онг табарыкъ-
дыла. 

Сагъынылгъан жумуш  банк бла 
байламлы болмагъанлагъа да 
хакъсыз этиледи.  «Госуслуги» пор-
талны хайырланмагъан адамны 
да   СберБанк Онлайн  къошакъны 
хайыры бла эсепге тюшерге онгу  
барды. 

 Жангылыкъла 

Кёнделен Элбрус районну 
арасы эди ол заманда. 

Сабийлени жете келгенлери 
школ самодеятельностьну 
ишине тири къатышхандыла. 
Омар къобуз согъаргъа да 
юйреннгенди. Артда ол хуне-
рин кичи эгечи Нюрагъа да 
ётдюргенди. 

Омар жетер заманнга, 1935 
жылда, Къабарты-Малкъар-
гъа ара шахардан белгили ре-
жиссёр Илья Судаков комис-
сия бла келип, А. Луначарский 
атлы театр институтда мал-
къар студияда окъургъа деп 
отуз жаш адамны сайлагъ-
анды. Аланы араларында Ба-
лаланы Омар да болгъанды. 
Ол къауумгъа Уллу студия 
дегендиле. Ала, ара шахарда 
белгили театрлагъа, концерт 
заллагъа жюрюп, айтхылыкъ 
артистлени, режиссёрланы  
танып, сахнаны уллу уста-
ларындан дерс алып, алай 
къайтхандыла артха.

Ала анда окъугъан заманда 
окъуугъа тартыныулары бла 
устазларын сейир этдирген-
диле. Жаш актёрланы бир 
къауумун ол кезиуде алынн-
ган «Александр Невский», 
«Волга, Волга» кинофиль-
млеге къошханларында, ары 
Омарны да чакъыргъандыла. 
Сейир тюйюлдю, ким да эс-
лерча, бийик, бир жашырын 
къудурети болгъан адам эди 
Омар. Бек башы уа – жангыз 
бир къымылдауу бла жиги-
тини къылыгъын билдирип 
къойгъан аламат актёр. 

Ол къауум, 1940 жылда 
Луначарский атлы театр 

институтну бошап, Къулий-
ланы Къайсын кёчюрген юч 
уллу диплом спектакль - Лопе 

де Веганы «Къой шауданын», 
Вс. Ивановну «Бронепоезд 
14-60», Мольерни «Скапенни 
хыйлаларын» хазырлап кел-
гендиле.

Балаланы Омар «Къой ша-
удан» комедияда Кастилияны 
патчахы Дон Фердинандону 
(принц Арагонский) ойнагъан-
ды. Испанияда Къой шаудан 
атлы элни адамлары патчахха 
алагъа таматалыкъ этген, 
артыкълыкъгъа ёч болгъан 
командордан тарыгъа тура-
дыла. Артда уа къайсы эсе да 
аны ёлтюреди. Ол гитче рево-
люция эди. Сюдде элчилени 
бары да мен этгенме ол ишни 
деп тохтайдыла, сюд не этер-
ге билмегенде, патчах, терс 
адам жокъду деп, ол ишни 
тохтатыргъа буйрукъ береди. 
Мында, жашаудача, сюйме-
клик да барды. Балаланы 
Омар ол «къарыусуз, алай а 
халкъ махтау берген патчах-
ны» ролюн аз шартчыкъла 
бла къалай кюлкюлю этгенин 
артда айтып тургъандыла.

1940 жылда 26 октябрьде 
профессионал мал-

къар театр Лопе де Веганы 
«Къой шауданы» бла биринчи 
театр сезонну ачханда, анга 
къараргъа келгенлени ара-
ларында халкъыбызны къу-
уанч, къыйын кюнлерини да 
жырчысы Мечиланы Кязим 
болгъанды. Ол спектакльге 
сюйюп къарагъанды. Артда 
сахнагъа чыгъып,  артистле-
ге ыразылыгъын билдирип, 
алгъыш этгенди.

Узакъ Востокда акъланы 
бла къызылланы кюрешлери 
кёргюзтюлген «Бронепоезд 14-
60» деген спектакльде уа Омар 
Къачхынчыны ойнагъанды. 

Ол Москвада уллу режис-
сёрла салгъан спектакльле 
жангы къурала келген те-
атрны онгун, энчи хар бир 
актёрну къаллай усталыгъы, 
фахмусу болгъанын ачыкъ 
этгендиле.

ГИТИС-ни режиссёр бё-
люмюн бошагъан 

Геляланы Рамазанны «Къан-
лы къалын» деген пьесасына 
кёре оюн салгъанларында, 
Балаланы Омаргъа эсде 
къаллыкъ рольладан бирин 
бергендиле – ол анда акъ-
ылдан жартыракъ Къасботну 
ойнагъанды. Айхай да, бу 
трагедияда ол роль кюлкюлю 
болуп чыкъгъанды. Къасбот, 
келинлик сунуп, аны анасы-
на айтхан сюймеклик сёзле, 
аланы айта туруп, кесин къа-
лай жюрютгени да ауузлада 
айтылып тургъанды. Оюн-
ну премьерасы тюз да Уллу 
Ата журт уруш аллында,1941 
жылда июньда, баргъанды. 
Аны юсюнден «Молодой ста-
линец» деген газетни 6-чы 
июньда чыкъгъан номеринде 
жазгъан театр кесаматчы Я. 
Бродский Балаланы Омарны 
оюнуна бийик багъа бергенди. 

Уруш башланнганда, жаш 
артистлени асламысы 

ары кетгендиле. Мында къал-
гъанлары уа, ол санда Ба-
лаланы Омар да, ишлерин 
тохтатмагъандыла. Алай а эр 
кишиле аз болгъанлары бла 
байламлы репертуарлары 
тууарылып, режиссёрлагъа  
жангы спектакльле салыргъа 
тюшгенди: А. Корнейчукну 
«Платон Кречет», К. Симо-
новну «Парень из нашего 
города», Г. Мдиванини «Ба-
тальон западха барады», 

Гергельни бла Литовскийни 
«Мени жашым», К. Гольдо-
нини «Къонакъ юйню иеси». 
Дагъыда актёрла госпиталь-
лагъа, окопла къазгъанлагъа 
барып, ана тилибизде, орус 
тилде да ойнагъандыла, на-
змула, чамла окъугъандыла. 
Фашистле киргенде, театрны 
иши тохтагъанды. Омар да 
туугъан элине кетгенди. Анда 
партизанла бла байламлыкъ 
жюрютгенди. Бирде фашист-
лени къолларына да тюшген-
ди, алай а Аллахны жазыуу 
алай болуп, сау къалгъанды. 
Ол ажымлы болумда сау 
къутулгъаны ючюн, артда 
кёп жылланы аны къыйнап 
тургъандыла.

1942 жылда мартда Омар 
Бийчеккуланы Аминат бла 
бир юйюр къурагъанды. Бир 
къауум замандан алагъа 
Салих деп жашчыкъ да ту-
угъанды. Ол да, дагъыда эки 
сабий бу юйюрден сюргюнде 
ауушхандыла. Артда алагъа 
Светлана деп къызчыкъ туууп, 
ол жарытханды жашауларын. 

Душман кетгенлей, те-
атр ишин башлагъан-

ды. Арба табылса, аны бла, 
табылмаса – жаяулай мал-
къар актёрла битеу тау элле-
ге айланып чыкъгъандыла. 
Кёчгюнчюлюкню аллында, 
театр «Аршин мал алан» де-
ген азербайджан комедияны 
сала тура эди.

Сюргюн жыллада Омарны 
юйюрю Къыргъызстанда 
Фрунзе тийресине тюшгенди. 
Атасыны юйюрю уа Джалала-
бад обастьда Сузакъ районда 
Благовещенкада эди.  

1957 жылда малкъар театр 
жангыдан къуралгъанды. 

Омар, 1982 жылда дуниясын 
алышхынчы, анда ишлеп 
тургъанды. Ол кёп тюрлю сы-
фатла къурагъанды сахнада. 
Боташланы Иссаны «Таулада 
танг жарыйды» (эфенди), 
«Солтанны къадары» (Сол-
лоу), «Къушла бийикни сюе-
диле» (Исмайыл), Мольерни 
«Аурумагъан саусуз» (врач 
Диафарус),  Къараланы Сол-
танны «Аманатха хыянат» 
(хажи), дагъыда иги кесек 
спектакльде тюрлю-тюрлю 
жашау болумлада адамны 
кесин жюрютюуюн кёргюзт-
генди. Быланы араларында 
драмалы, трагедиялы, коме-
диялы рольла да бардыла.

Къайсы тюрлю жанрда да 
энчи усталыгъы бол-

гъанды Омарны. Ол сахнагъа 
чыкъса, жаланда къолун бир 
кере булгъап, неда атламы 
бла танытханды жигитини 
къылыкъ хунерин. Аны Мал-
къарда, Къарачайда, Дагъ-
ыстанда да къараучула бек 
сюйгендиле. Малкъар театр 
келеди деселе: «Балаланы 
Омар а боллукъмуду?» - деп 
соргъандыла. 

Ол ишине къаты актёрланы 
бек сюйгенди. Хар кюннгю 
жашауда да ойнап, кюлюп, 
чамлары бла жюреклерин 
жарытханды. Аны танып, 
ариу эсгермеген адам жокъ-
ду. Туугъан элин унутмагъ-
анды. Къууанчха, бушуугъа 
да жюрюгенди. Бюгюн да 
асыл атасы, анасы, эгечлери, 
къарындашыча, Омар таулу 
адамны ариу юлгюсюнлей 
жашап турады аны таныгъ-
анланы эслеринде.

МУСУКАЛАНЫ Сакинат.

Усталыгъын энчи 
кёргюзте билген артист

Малкъар театрда биринчи профессионал актёрладан бири Балаланы 
Адылны жашы Омарды. Ол 1913 жылда Кёнделенде туугъанды. Уллу юйюр-
де ёсгенди. Жангы жашау келтирген азатлыкъ анга, къарындашы Османнга, 
эгечлери Зуриятха, Лейлягъа, Сансабилге, Нюрагъа да билим алыргъа онг 
бергенди. Ала барысы да окъуулу болгъандыла, артда бирер жерде урунн-
гандыла, юйюр ёсдюргендиле. 

Эсде тутуу

– Рустам, сыйлы саугъанг бла алгъыш-
лайбыз, ызы къалын болсун!

– Сау болугъуз!
– Мектепден сора  къайда окъугъанса? 
-1998 жылда   Къабарты-Малкъар къырал 

эл мюлк академияны «Энергия бла жал-
чытыу» бёлюмюне  киргенме.  Андан сора  
Москвада энергетика институтну аспиран-
турасында окъугъанма. Аны  бошагъандан 
сора ара шахарыбызда къалгъанма.

–Къайсы предприятияда башлагъанса 
урунуу жолунгу уа?

-Москвада Метрополитенни къурулуш 
проектин эмда транспорт инфраструкту-
расын жарашдырыучу  бёлюмюнде.  2015 
жылда  ара шахарны правительствосуну 
«Мосинжпроект» холдингине кёчгенме. 
Анда  проект ишле жарашдырыу жаны 
бла управленияны таматасыны къуллугъ-
уна салгъандыла. 2017 жылдан а анда  
проектле жаны бла кесегине таматалыкъ  
этеме. Башлагъан а проект дирекцияны та-
матасыны къуллугъундан этген эдим. 2019 
жылда  проектле жарашдырыу жаны бла 
генеральный директорну орунбасарыны 
къуллугъунда да бир ненча айны  ишле-
генме. Арт юч жылда уа башда айтылгъан 
институтха башчылыкъ этеме. 

– «Мосинжпроект»  не бла кюрешгени-
ни юсюнден тынгылы хапар айтсанг эди.

– Ол ара шахарыбызны къурулуш ры-
ногунда алчылыкъны тутады, Россей 
Федерацияны бек уллу инжиниринг хол-
дингиди, Москва метрополитенни  ёсдю-
рюу эмда кючлендириу программасыны 
операторуду, бек  керекли жол объектлени 
генеральный проектировщигиди эмда за-
казчысыды.  Мен анга  башчылыкъ этген 
2011-2023  жылланы  ичинде Москвада  
метрону  узунлугъу  бир бла жарым кере-
ге  созулгъанды, башхача айтханда,  200  
километр   къошулгъанды,  109   станция 
эмда тёрт орталыкъ москва кольцо иш-
леннгендиле. 

Компания андан сора да  кёп белгили  
къурулуш проектлени жашауда бардыр-
гъанды, ол санда «Лужники» уллу  спорт 
аренаны, «Зарядье» паркны,   дагъыда 
аллай аты бла концерт залны, «Геликон – 
опера» театрны. 

– Тамамланылгъан  магъаналы  ишлеге 
сени уллу къыйынынг киргенди десек, 
ётюрюк болмаз да? 

– Ишими бек сюеме, анга битеу  кючюмю 
салама, алайсыз иш тынгылы болмайды. 
Махтаннган сунмагъыз, башда айтылгъан 
ишлени тамамлаугъа, сёзсюз, кёп къый-
ыным  киргенди. Талай заманны ичинде 
ишими бийик даражада бардыргъаным 
ючюн  кёп ыспас сёз да эшитгенме, махтау 
къагъытла да алгъанма. Аланы санында 
Москва шахарны мэри Сергей Собянинни 
эмда аны орунбасарыны  белгилери, ара 
шахарны къурулуш жаны бла департамен-
тини сыйлы грамотасы да бардыла.

–Бет жарыкълы уруннганынг бла да 
къалмай, ахшы ата болгъанынгы да би-
леме. 

–Юй бийчем бла бирге юч сабий ёсдюре-
биз, аланы гитчеликден окъуна иш кёллю, 
таза  ниетли болургъа юйретебиз. Туугъан 
жерибизден узакъда тургъанлыгъыбыз-
гъа, тилибизни унутмайбыз, сабийле да 

билирча мадар этебиз. Шёндюгю дунияда 
алайсыз жарарыкъ тюйюлдю. Кесиме уа 
жашауда атам Хасан бла анам Сакинат 
юлгю болгъанлай турадыла. Сабийлеге да 
жашауда аладан юлгю алсагъыз жангыл-
мазсыз, дегенлей турама. Аланы  бир бир-
лерине сакъ болгъанларына,къоншула бла 
жарашып жашагъанларына, къарыусузгъа 
жан аурута билгенлерине къарагъан адам 
сукъланмай къалмайды. 

–Аланы терк-терк жокълаймысыз?
–Жылны ичинде  манга артыкъ кёп солуу 

кюн чыкъмайды, болсада,  онг табып, эки-
юч кюннге окъуна  Къашхатаугъа жетмей 
къалмайма. Сабийлени  жай солууларында 

уа элде къоябыз. Ала  ана тилни бютюн 
дурус билип къайтадыла. Ол да къууан-
дырады  мени.  Атам, анам да  бусагъатда 
пенсиядадыла. Солуугъа  чыкъгъынчы бир 
кюнню да ишлерин къоймагъандыла. Эки-
си бирге  жашау этгенли къыркъ жылдан 
артыкъ болады. 

Атам Черкесланы Борисни жашы Хасан 
Къабарты-Малкъар къырал университетни 
«Зоотехния» бёлюмюн бошагъанды. Совет 
районда Госстрахда бла  статистика бёлюм-
де  кёп жылланы ишлеп тургъанды. Анам 
Мисирланы Абдулланы къызы  Сакинат   
Искусстволаны Шимал-Кавказ къырал ин-
ститутуну маданият  колледжин бошап, кёп 
жылланы Огъары Малкъарда китапханада 
ишлеп тургъанды. 

Гитче къарындашым Руслан шашкаланы, 
шахматланы, музыканы бек сюеди. Эгечим 
Лейля да, Къашхатауну мектебин 2001 
жылда алтын майдалгъа  бошап, Къабар-
ты-Малкъар къырал университетни фило-
логия бёлюмюне  кирген эди. Аны да 2007 
жылда къызыл дипломгъа бошагъанды. 
Кёп жылланы ичинде  Черек  муниципал 
районну билим бериу эмда жаш тёлю по-
литика управлениясында бет жарыкълы 
ишлейди.

– Рустам, ишинг жууаплыды, сёзсюз, 
бош заманынг да хазна болмаз, анга да 
къарамай, мени сорууларыма тынгылы 
жууап берирге онг тапханынг ючюн   сау 
бол, жашауунгдан, ишингден да къууан!

ХОЛАЛАНЫ Марзият.

«Туугъан жерибизден узакъда тургъанлыкъгъа, 
ана тилибизни унутмайбыз»

Республикадан тышына кетип, окъууда, ишде, илмуда да жетишимле 
болдургъан жашларыбыз, къызларыбыз бла барыбыз да ёхтемленебиз.   
Бу кюнледе  мен дагъыда аллай бир жашыбыз  Черкесланы  Рустам бла 

танышханма. Ол  Къашхатауда  ёсгенди. Москвада   юйюрю бла жашай-
ды,  «Мосинжпроект» институтну  генеральный директоруду. Мындан алда 

анга «Москва шахарны сыйлы къурулушчусу» деген  ат берилгенди. Биз 
аны бла,  телефон бла  сёлешип, ушакъ этгенбиз. 

Советни башчысы Жабелланы 
Лидия Абайланы Ханифа халкъны 
ийнагъы, ёхтемлиги болгъанын черт-
генди. «Биз бусагъатда аз-аз миллет 
байлыгъыбызны бирге жыя турабыз. 
Маданиятыбыз, тарыхыбыз эрттегили, 
сейирлик болгъанлыкъгъа, хар затны 
бир бирине тизмесенг, белгилеме-
сенг, унутула барады. Мен Владислав 
Коломийцевге  бла Евгения Козоброд-
ха бизни сыйлы адамыбызны юсюн-

ден фильмге уллу къыйын салгъан-
лары ючюн жюрек ыразылыгъымы 
билдиреме», - дегенди. 

Ызы бла филология илмуланы 
доктору, КъМР-ни илмусуну сыйлы 
къуллукъчусу Биттирланы Тамара сё-
лешгенди.  «Бек биринчи Ханифаны 
юсюнден  Абайланы Солтан-бекни 
юсюнден китабында  Сергей Сафарян 
жазгъанды.  Солтан-бек бла Ханифа 
туугъан эгеч бла къарындашдыла. 
Ызы бла Эфендиланы Салих Баку-
да окъугъан кезиуюнде кёп хапар 
жыйгъанды, «Кабардино-Балкарская 

правда» газетде басмалагъанды. Мен 
да Ханифаны юсюнден къагъытланы 
Москваны, Нальчикни, Владикавказ-
ны, Тбилисини архивлеринде тапхан-
ма. Азербайджанда  аны юсюнден 
китапла жазадыла, аны атын орам-
лагъа атайдыла. Бизни республикада 
да окъуу учрежденияладан эм орам-
ладан бирлерине аны атын берирге  
керекди», - дегенди.

Ханифа Шкантыда 1853 жылда 

туугъанды. Аны атасы Асланбек 
Тифлисге окъургъа жибергенинде, 
кёпле сейир этген эдиле. Сёзсюз, 
къыйын эди он жылы да толмагъан 
къыз сабийни тышына жиберген. Алай 
Асланбек патчахны аскеринде Кав-
каздан биринчи офицерледен бири 
болгъанды, билимни излеген инсан 
эди. Аны себепли арсарсыз къызын 
Шахманланы Фуза бла  окъургъа 
жибереди. Он жыл окъугъандыла 
анда  ала.

 Бу окъуу юйню бошагъанланы тиз-
меси газетде басмаланнганда, аны 

Гасан-бек Меликов кёреди, ол кези-
уде ол Азербайджанны бек билимли 
адамларындан бири болгъанды, 
Москвада университетни математика 
факультетин бошап, Бакуда устаз эди. 
Меликов «Экинчи» деген газетни да 
къурагъанды, ол Азербайджанда би-
ринчи  газет болгъанды. Ханифа бла 
Гасан-бек, бир юйюрлю болуп,  эки 
къыз  бла эки жаш  ёсдюргендиле.

 Ханифа устаз ишин бек къаты 
бардыргъанды. Битеу Россей импе-
риядан жыйылгъан устазланы съезд-
леринде (ол заманда Азербайджан 
Россейге кире эди) Абайланы Хани-
фа: «Эр киши юйню башчысы эсе, 
тиширыу а тутуругъуду, сабийлени 
асламысында ол ёсдюреди. Билимсиз 
тиширыу къаллай сабийле ёсдюрлюк-
дю? Байла билимли тиширыула бла 
юйюр къурайдыла, сабийлерини юс-
леринден сагъыш этип, неда окъуулу 
гувернанткаланы тутадыла. Жарлы 
халкъ а не этсин? Окъуйма деген хар 
инсанны аллай онгу болургъа керек-
ди. Къызчыкъла уа жашчыкъладан 
артха къалмай билим алсала, биз аны 
хайырын кёрлюкбюз», - дегенди. Би-
теу да Кавказда муслийманла болуп 
Ханифа бла Фуза светский билим ал-
гъанла биринчиле эдиле. Алай Абай-
ланы къызы билимин башхалагъа 
саугъаларгъа итиннгенди. Ол школ 
ачханында онеки къызчыкъ келген 
эдиле окъургъа, алай 1914 жылда уа 
сохталары эки мингден озгъандыла.  

Элли жыл ишлегенди Азербайд-
жанда устаз болуп малкъарлы  алим 
Ханифа!  1929 жылда, экинчи майда 
ол  дуниясын  алышханды. Аны ашыра 
Бакуда мингле  бла адамла орамлагъа 
чыкъгъан эдиле. Азербайджанда ЦИК 
– ни башчысы Газанфар Мусабеков: 
«Биз бюгюн мингле бла сабийлени 
аналарын ашырабыз. Халкъыбыз аны 

этген игилигин бир заманда да унуту-
рукъ тюйюлдю», - деген эди. 

Ханифа бла Гасан-бекни юйлери 
къонакъладан толу болгъандыла не 
заманда да.Юйюр башчы биринчи 
газетден сора, театр да къурагъан эди. 
Ханифа уа бусагъатдагъы женсовет-
леге ушагъан  организацияда билим-
ли, жашауну игиге тюрлендирирге 
итиннген тиширыуланы бирлешдирген 
эди. Бу эки сейирлик адамны Россей-
де да  биле эдиле, Бакугъа келгенле 
да  алада тохтап болгъандыла.  Мак-
сим Горький бла Федор Шаляпин да 
болгъандыла алада къонакъда. 

«Ханифа Малкъарны къызыды, 
Азербайджанны уа жарыкъланды-
рыучусуду», - дегенди Биттирланы 
Тамара. Маданият юйню директору 
Таппасханланы Мухтар фильмни би-
ринчи кадрларын кёргенинде кёлю 
толуп къалгъанын ачыкъ айтханды эм 
Коломийцевге жюрек ыразылыгъын 
билдиргенди. Черек районну жер-
жерли  администрациясыны къул-
лукъчусу Байсыланы Харун Владислав 
Коломийцев Огъары Малкъаргъа 
кесини  юйюне баргъанча алай эркин 
бараллыгъын, не заманда да хар та-
улугъа ол сыйлы къонакъ боллугъун 
чертгенди. Элбрус райондан келген 
окъуучулагъа уа Маданият юйде «Къа-
рачай-малкъар халкъны нарт эпосу» 
кёрмючню юсюнден   хапарны жур-
налист Сараккуланы Асият айтханды. 

 Абайланы Ханифаны дерслери 
бюгюнлюкде да  жарыкъландырыу  
кючлерин тас этмегендиле. Жаланда 
бир адам окъуна дунияны игиге тюр-
лендираллыгъы туурады, малкъар 
халкъны узакъ Шканты элинде туугъ-
ан сыйлы къызыча.

БАЙСЫЛАНЫ Марзият.
Суратла авторнудула. 

Озгъан шабат кюн Че-
рек районда субботник 
болгъанды. Хар элде 
да орамла, жол жанла-
ры, суу боюну, адамла 
аслам солугъан жерле 
кир- кипчикден таза-
ланнгандыла.

«Урван-Уштулу» федерал 
жолну эки жанында тере-
клеге тытыр сюртюлгенди, 
атылып тургъан пластик ше-
шала, башха кир-кипчик да, 
жыйылып, тийишли жерге 
тёгюлгендиле.

Тазалау изеуге районну ад-
министрациясында, билим 

бериу учрежденияларында 
ишлегенле эмда эллиле да 
тири къатышхандыла. 

Аладан сора да, тизгин 
жыйыугъа, тапландырыугъа 
да Бызынгы, Огъары Мал-
къар, Герпегеж, Бабугент, 
Зарагиж, Жемтала, Къара-
Суу элледе жашагъанла, 
Чирик кёлню тийресинде иш-
легенле эмда алада  болгъан 
организацияланы, учрежде-
нияланы коллективлери да 
юлюшлерин къошхандыла.

ДАЛХАТЛАНЫ Марзият.

Тёгерек-башны 
тизгинин жыйгъандыла

Изеу

Дерслери бюгюнлюкде да 
жарыкъландырыу магъаналарын тас этмегендиле

Черек  районну Маданият юйюнде Кавказны айтхылыкъ жарыкълан-
дырыучусу Абайланы Ханифа туугъанлы  170 жыл  толгъанына аталып  
Владислав Коломийцевни бла Евгения Козобродну «Заман бла инсан: 
Абайланы Ханифа» деген документли фильмлерини презентациясы 
болгъанды. Фойеде  къарачай-малкъар нарт эпосха жораланнган 
кёрмюч да къуралгъан эди. Дагъыда  байрамда  Элбрус районда Са-
бийлени эм жаш адамланы айнытыуларыны юйюне жюрюгенле Хани-
фаны юсюнден сценкала кёргюзтгендиле. Бу керекли ишни Къарачай 
-малкъар халкъны маданият жаны бла совети  жамауат организация 
къурагъанды. 

Халкъ чыгъармачылыкъ Саулукъ сакълау

Фестиваль тёртге бёлюнюп  бар-
дырылады. Шабат кюн  сайлау 
эришиуле  болгъандыла. Экинчи 
кесеги – майда ётерикди,  ючюнчю-

сю гала-концертди, тёртюнчюсю уа  
июнь-июль  айлада анга къатышхан-
ла республиканы шахарларында бла 
эллеринде  концерт программала-

рын кёргюзтюрюкдюле.  
Конкурсантла тепсеу, жыр, на-

зму  айтыу,  сахна  оюн, музыкалы 
инструментледе согъуу жаны бла 
хунерликлерин кёргюзтюрюкдюле. 
Алагъа багъа бичерик къауум  ре-
спубликада атлары айтылгъан, тут-
хан ишлеринде бийик усталыкълары 
болгъан белгили  артистледен бла  
юйретиучюледен къуралгъанды. 
Аланы араларында Къулийланы 
Къайсын атлы Малкъар драма 
театрны  директоруну орунбасары,  
КъМР-ни сыйлы артисти  Мызыланы  
Аубекир да барды.

Фестивальны мураты – ёсюп 
келген  жаш тёлюню маданият-ни-
ет байлыгъыбызгъа табындырыу, 
адеп-къылыкъгъа юйретиу, бийик   
билим берген окъуу юйледе окъ-

угъанланы бир бири бла танышды-
рыуду,  шуёхлукъ байламлыкъланы 
кенгертиу.

Шабат кюн а Жаш къараучуну 
театрыны сахнасында кеслерини 
усталыкъларын алтмышдан ас-
лам  коллектив эмда энчи  адамла 
кёргюзтгендиле. Сёзсюз, жюриге 
эм игилени айырыу артыкъ тынч 
болмагъанды. Анга да къарамай, 
ала  къаты эмда тири ишлегендиле.

Фестиваль башланнганды, бо-
шалгъан а июль айда этерикди. 
Алай эсе уа  айырмалыланы эмда 
Битеуроссей фестивальгъа бар-
лыкъланы атлары да июль айда 
белгили боллукъду.   

ХОЛАЛАНЫ Марзият.

«Жай-2023» халкъла аралы туризм кёр-
мючге Шимал Кавказны атындан Къа-
барты-Малкъар  къатышханды. Быйыл ол 
Екатеринбургда бардырылгъанды. Анда Рос-
сейни 25 регионундан бла жууукъдагъы тыш 
къыралладан туроператорла жаз башы-жай 
солууну онглары бла шагъырейлендиредиле. 

«Кавказ регионладан биз жангыз эдик, 
алай башха республикаланы юслеринден 
соруулагъа да тынгылы жууапла бергенбиз. 
Регионла аралы экспедицияланы къурауда 
сынамыбыз уллуду. Кёрмючге келгенле 
бизни табийгъат ариу жерлерибизини, мада-
ният, адет-тёре энчиликлерибизни, туризмни 
къайсы жанлары иги айныгъанларын эм 
багъаланы юслеринден билирге сюйгенди-
ле. Санатор-курорт солууну юсюнден соруула 
да аслам эдиле», – деп билдиргенди «Об-
лепиха тур»  компанияны башчысы Ольга 
Варитлова.  

Кёрмючню ишчи кесегинде уа пленар 
жыйылыу болгъанды. Анда транспорт бай-
ламлыкъланы эм халкъла аралы туризмни, 
сабий эм жаш тёлю солууну къурауда къы-

рал эм регион программаланы толтурууну 
юсюнден айтылгъанды. Саулукъ кючлеу 
туризмни айнытыугъа энчи магъана бе-
рилгенди. Къабарты-Малкъарны Курортла 
эм туризм министерствосуну жамауат бла 
байламлыкъла жюрютюу эм маркетинг жаны 
бла бёлюмюню башчысы Ольга Погребняк 
белгилегенича, ведомство Урал регионнга 
дайым эс бурады, информация турла къу-
райды, башламчылыкъларына къатышады. 
«Информация органларыбызда бу жаны 
бла материалла чыкъгъанлай турадыла. 
Бизнесни бардырыуда да бир тил тапханбыз, 
алай биз акъыл этгенден, эки субъектни 
араларында байламлыкъланы андан да иги 
кенгертирге онгла бардыла. Сора, быллай 
жерледе республикабызны атын айтдырыуну 
юсю бла саулай да Шимал Кавказны юсюн-
ден ахшы оюмну тохташдырыргъа себеплик 
этебиз, – дегенди ол. 

Кёрмючню Туризмни Урал ассоциациясы 
Екатеринбургну администрациясыны болуш-
лугъу бла къурагъанды.

КУЛЬЧАЛАНЫ Зульфия.
Быйыл, июнь айдан баш-

лап, юч жыллары толмагъан 
сабийлеге аналыкъ ахчадан 
тёлеуле бир кюн берилликди-
ле. Пособияланы бу тюрлю-
сюне жазылгъан ата-анала 
ахчаларын хар айны бешинчи 
кюнюнде аллыкъдыла. 

Бусагъатда Социал фонд-
дан тёлеуле айны 1-25-чи 
кюнлеринде келедиле. Тёле-
уле бара тургъан ай ючюн бе-
риледиле, башхача айтханда, 
мартда – март ючюн, апрель-
де – апрель ючюн. Июньдан 
сора уа, жангы жорукълагъа 
кёре, къыралны битеу реги-
онларында пособияла бара 
тургъан айны 5-чи кюнюнде 
озгъан ай ючюн келликдиле.

Эсгертиу: аналыкъ ахчадан 
бу тюрлю пособие  файдала-
ры адамгъа жашау этерге ке-
рекли ахчаны эм аз ёлчемине 
жетмеген юйюрлеге бериле-
ди. Аны тохташдыргъанда, 
иш хакъ, ахча, саугъала, 
пенсия, больничныйле эм 
башха тюшген хайыр тергеле-
диле. Аны ёлчеми регионда 
сабийге жашау этерге керек-
ли ахчаны эм аз ёлчемине 
тенгди. 2023 жылгъа дери ол 
ахча экинчи сабийге тёленип 
тургъанды, быйылдан баш-
лаб а  юч жылы толмагъан 
хар бала ючюн. 

ХАБИБУЛЛАХЛАНЫ 
Зульфия.

Жамауатха дарман салыуну  барды-
рыуну юсюнден билдирир ючюн, 17-28 
апрельде Роспотребнадзорну КъМР-де 
Управлениясыны  энчи телефону ишле-
рикди,  деп айтылады службаны  пресс-
службасындан. 

Анга сёлешгенлеге КъМР-ни гигиена 
эм эпидемиология арасыны келечилери 
сорууларына  жууапла берликдиле эм эс-
гертиуле да этерикдиле.  Ол санда жангы  
коронавирус, кёме, краснуха, терк жай-
ылыргъа  боллукъ жукъгъан аурууладан 

сакъланыр ючюн дарман салыуну  онгла-
ны юслеринден тынгылы айтырыкъдыла.  

 Службаны «исси ызы»  эрттенликден 
9:00 – 18:00 сагъатха дери ишлейди.  Со-
руулары болгъанла бу телефон номерге 
сёлешсинле: Роспотребнадзорну бёлю-
мюне:   42-15-53, 42-26-78; КъМР-ни гиги-
ена эм эпидемиология арасына: 74-28-32, 
74-28-71: Роспотребнадзорну хакъсыз эм 
кече, кюн да ишлеген консультация ара-
сына:  8 800 555 49 43. 

Бизни корр. 

Федерал налог службаны Къабарты-
Малкъарда бёлюмюню келечилери Че-
рек районну администрациясында кёп 
болмай семинар бардыргъандыла. Анга 
муниципалитетни башчысыны экономика 
эм финансла жаны бла орунбасары Че-
ченланы Джамиля, сора учрежденияланы 
жарым жюзден артыкъ тамата бухгал-
терлери къатышхандыла. Къонакъланы 
санында уа УФНС-ни борчла бла ишлеу 
бёлюмюню башчысы Бёзюланы Лейла, 
бюджетле бла тергеуле эмда борчла жый-
ыу бёлюмню башчысыны орунбасары Со-
зайланы Оксана, камеральный контроль 
бёлюмню тамата налог инспектору Зухра 
Гаштова бар эдиле, деп билдиргендиле 
УФНС-ни пресс-службасындан.

Ведомствону келечилери бир налог эсеп 
кийирилген халда налогла эмда тёлеуле 
жыйыу къалай боллугъун билдиргендиле, 
тюрлю-тюрлю къагъытланы жарашдыры-
уда низамны ангылатхандыла, халатлагъа 
келтириучю сылтауланы да сюзгендиле.

Эсге сала айтсакъ, быйыл биринчи 

январьдан башлап, битеу энчи предпри-
нимательле эмда «юридический лицо» 
къурагъанла, налог органнга неллай бир 
берликлери болгъанын жазып билдирирге 
керекдиле. Анда уа ала тёлеген ахчаны 
ЕНС-ни чеклеринде тийишдирликдиле. 
Тёлеу болжаллары декларация берил-
гинчи жетген налогланы юсю бла берирге 
керекди быллай билдириуню. Кесин да 
тёлерге керек заманы жетген айны жый-
ырма бешинчисинден кеч къалмай алай, 
деп ангылатхандыла специалистле.

Бир билдириуге башха-башха кезиуле-
ден талай налогланы юслеринден инфор-
мацияны къошаргъа жарайды. Алай хар 
бирини да реквизитлерин энчи жазаргъа 
тюшерикди. Семинаргъа къатышханлагъа 
аны барын да тынгылы ангылатхандыла, 
соруулагъа жууапланы ФНС-ни сайтында 
«Бир налог счёт» бёлюмюнде (https://
www.nalog.gov.ru/rn07/ens/) табаргъа 
боллукъларын да билдиргендиле.

УЛБАШЛАНЫ Мурат 
хазырлагъанды.

– Алгъыш кетмесин, къаргъыш жетмесин.
Сюймегенле айтханча Аллах этмесин!

Алгъыш аякъ-толу аякъ,
Алгъышлада кёп болайыкъ!
Къыйынлыкъладан къалайыкъ, 
Сюйгенибизлей болайыкъ!

Келген келин ариу болсун,
Жюреги къууанчдан толсун!
Атланнганда алчы болсун,
Тохтагъанда тойчу болсун!

Юйде къартха таякъ болсун,
Сюйген жашха ийнакъ болсун!
Тебиннгеннге терек болсун,
Арбазы насыпдан толсун!

Тёлю башы аны эр болсун,
Жашдан, къыздан арбаз толсун!
Туудукълары эл болсун,
Ахшылагъа тенг болсун!

Тутхан малы семиз болсун,

Хар тапханы эгиз болсун.
Ийнеклери сютлю болсунла,
Къойлары жюнлю болсунла!

Атлары чапхыч болсунла,
Ёгюзлери тартхыч болсунла.
Намыслары кёкге жетсин,
Хата, палах аладан кетсин!

Тёшеклери узун болсун,
Жууургъанлары кенг болсун!
Жастыкълары жумушакъ болсун,
Жашаулары узакъ болсун!

Хуржунлары къалын болсун,
Дуниялары мамыр болсун!
Ажаллары сабыр болсун,
Акъыллары бир болсун!

Кёп айта мен билмейме,
Кёп ахшылыкъ Аллах берсин!
Миллетни хар кюнюнде,
Кёп къууанчла келсинле!

Брифингде  Къабарты–Малкъар-
да бир адамгъа кёме жукъгъанын, 
ол шарт белгили болгъанын айт-
хандыла. Экинчини анализлерин 
алгъандыла, врачланы оюмларына 
кёре, ол да ауругъанды. Медина 
Петрова айтханнга кёре, саусуз 
подъездде ётсе окъуна, битеу 
къоншула аны ызындан аурургъа 
боллукъдула, кёме ковидден эсе 
терк жугъады. Алай, врачла кёме 
жукъгъан адам жашагъан беш-
къатлы юйге баргъанда, алагъа 
эшиклени ачмагъанлай, соруулагъа 
жууап бермегенлей, кеслерин алай 
жууапсыз жюрютгендиле. 

Шёндю хар адам кёмеден дарман 
салгъанын-салмагъанын эсгерирге 
керекди. Бу ауруудан вакцина са-
бийге бир жыл толса, экинчи кере 
уа алты жылында этилинеди. Бри-
фингде айтылгъаннга кёре, жыл-
дан-жылгъа балаларына дарман 
салгъанланы саны азайып барады. 
Нек? Былайда жаланда халкъны 
терслеген къыйынды, бир-бир врач-
ланы араларында да вакциналагъа 
къажау сюелгенле аз тюйюлдюле. 
Ала Интернетде къыстау статьяла 
басмалагъанлай турадыла. 

Ауругъан жашагъан юйде эки 
жюзден артыкъ адам барды. Ала-
дан къыркъ эки процентине кё-
меден дарман салынмагъанды. 
Бусагъатда да ала салыргъа сюй-
мейдиле. Россейли законлагъа 
кёре, адам кеси сайлайды этерге-

ми, этмезгеми аны.  Ала бусагъатда 
юйлеринден чыкъмай  турургъа  
керекдиле. 

Брифингде айтылгъаннга кёре, 
Дагъыстанда бусагъатда кёме 
жукъгъанла юч жюзден да кёпдю-
ле. Бизни республикада ауругъанла 
да алгъын Дагъыстанда жашагъ-
андыла, бусагъатда  Нальчикдеди-
ле, жууукъларын-тенглерин кёре 
баргъандыла, ауруп къайтханды-
ла. Жаланда Кавказда угъай, бу-
сагъатда битеу Россейде да кёме 
жайылып барады. Эпидемиологла 
бу жарсыулу болумну сылтауун ми-
грацияда эм пандемияда кёредиле. 
Азиядан Россейге ишлерге келген-

лени арасында кёмеден вакцинала-
ры болмагъанла кёпдюле. Дагъыда 
пандемияны кезиуюнде Россейде 
дарман салыу кереклисича барды-
рылмагъанды. 

Арт жыйырма жылны ичинде  
эпидемиологла, инфекционистле 
къайтарып айтханлай турадыла: 

дарман салмагъанланы саны кё-
бейип барса, битеу жукъгъан ауру-
ула къайтырыкъдыла, эпидемияла 
башланыргъа боллукъдула. 

Кёпле сабийликлеринде алагъа 
не вакцинала  этилгенлерин эс-
леринде тутмайдыла. Брифингде 
билдиргенлерине кёре, бу инфор-
мацияны поликлиникада табаргъа 
боллукъду. Уллу-гитче болсун, 
бусагъатда дарман салгъанла 
кеслерин ауруудан сакълаяллыкъ-
дыла, ол жукъса да, женгил халда 
озарыкъды. 

Юлия Шогенова бу ауруу кере-
клисича багъылмаса, саусуз сокъур 
болургъа неда ёлюрге боллугъун 

чертгенди. Карина Мурзаканова са-
бийле тынчыракъ, уллула уа къыйын 
ауругъанларын билдиргенди. 

Медина Петрова хар адам бусагъ-
атда жууаплы болургъа керекди, 
дегенди. Тюз ковидни кезиуюндеча, 
кёме толусунлай жокъ болгъунчу, 
адамла кёп болгъан жерлеге, сёз 
ючюн, театрлагъа, кафелеге, ре-
сторанлагъа барыргъа керекмейди. 

Дарман салыргъа поликлини-
кагъа  атланыргъа тюшерикди, алай 
бусагъатда багъыу учреждениялада 
саусузлагъа бир эшик, саулукълу-
лагъа уа башха эшик барды, ала 
бир бирлери бла тюбешмейдиле. 

Римма Берова бу ауруу беш 
жыллары толмагъан сабийлеге, 
ауурлукълары болгъан тиширыу-
лагъа, онкология аурууладан къый-
налгъанлагъа эм ВИЧ  диагнозла-
ры болгъанлагъа къоркъуулуду, 
дегенди. 

Кёме жукъгъан  хар адамны къа-
тында тургъан да  дарман салмаса, 
юйюнден чыкъмай жыйырма бла 
бир кюн  кечинирге  керекди. Вак-
цина этерге сюйгенле уа теркирек 
къармашсала иги боллукъду, жет-
миш эки сагъат озгъунчу. 

Саусузну юсю чапырса уа, поли-
клиникагъа барыргъа жарамайды, 
врачны юйге чакъырыргъа керек-
ди. Республикада битеу врачла 
кёмеден дарман салгъандыла, ала 
бизге юлгюдюле. Артыкъ  къаугъа 
этерча  къыйынлыкъ  жокъду, жа-
ланда докторла айтханны этерге 
борчлубуз. Былтыр бизни республи-
када экеулен ауругъан эдиле, алай 
врачланы къыстау ишлегенлерини 
хайырындан кёме жайылмай, ёчю-
люп къалгъан эди. Быйыл да алай 
болур деп ышаныу барды.

БАЙСЫЛАНЫ Марзият. 
Сурат авторнуду. 

Дарман салыуну магъанасын ангылатхандыла 

«Студент жаз 
башыны» ал уруму

Бу кюнледе  «Студент жаз башы» деген республикалы  фе-
стиваль  башланнганды. Аны КъМР-ни  Жаш тёлюню ишлери 
жаны бла министерствосу  къурагъанды. Жорукъларына кёре 
анга 14 жыллары толгъан, профессионал билим берген уч-
реждениялада эмда бийик окъуу юйледе  билим алгъан  жаш 
адамла къатышадыла.

 АнгылатыуАхча

Тёлеулеге – бир кюн

Алгъыш – алтындан багъалы
Бир игилик, ахшылыкъ болсун деп тилек 

халда айтылгъан неда жазылгъан сёзге 
алгъыш дейбиз. Алгъышны магъанасы, 
багъасы да бийикди. Аны юсюнден нарт 
сёзде «Алгъыш – алтындан багъалы» деп 
айтылады.

Барыбызда билгенден, алгъышла этиле-
диле тойлада, къурманлыкълада, башха 
къууанчлада. Биринчи алгъышны тамата 
башлайды. Андан сора ол къатында олтур-
гъанлагъа сёз береди. Ол заманда ала да, 
не себепден жыйылгъан эселе да, анга кёре, 
тилек халда, алгъыш сёзлерин айтадыла.

Алгъыш айта билген, ол уллу усталыкъ-
ды. Бирле къысха айтып къоядыла, бирле 
уа – уллу алгъыш. Алгъышлада да, къуру 
бир адамгъа неда юйюрге угъай, сау элге 
жамауатха, миллетибизге, къыралыбызгъа, 
битеу дуниягъа да ырахатлыкъ, мамырлыкъ 
тиленеди.

Жазыу жюрюгюнчю алгъыш аууздан-ау-

узгъа, тёлюден-тёлюге ёте баргъанды. Аба-
данладан эшитгенлерин жаш тёлю кёлден 
биле, заман жетсе уа, аланы башхалагъа 
ётдюре.

Иги алгъышла халкъны эсинде къала-
дыла, унутулмайдыла, эсден кетмейдиле, 
къууанчлада айтылгъанлай турадыла. Алада 
биз тилибизни ариулугъун, байлыгъын да 
кёребиз. Андан сора буруннгулугъун да. 

Бир-бир алгъышла назму халда айтыла-
дыла. Бу хапарымда аллай бир алгъыш бла 
шагъырей этейим. Аны тойлада, къууанчла-
да Хажиланы Махмут айта тургъанды. Ол 
1929 жылда туугъанды. Малчы, къурулушчу, 
механизатор да болуп ишлегенди. Сёзге  
уста эди. Азиядан къайтхандан бери Тыр-
ныауузда жашагъанды. Дуниядан былтыр 
кетгенди, алгъышлары уа тойлада айтыла 
турадыла.  

ОСМАНЛАНЫ Хыйса.

Кёрмюч

Билдириу

Аурумаз ючюн къайгъыра

КъМР-ни Саулукъ сакълау министерствосунда бизни республикада 
эпидемиология болумгъа аталгъан брифинг бардырылгънды. Анга 
КъМР-ни Саулукъ сакълау министерствосуну штатдан тышында баш 
эпидемиологу Медина Петрова, Роспотребнадзорну эпиднадзор 
бёлюмюню таматасыны орунбасары Карина Мурзаканова, КъМР-ни 
Саулукъ сакълау министерствосуну штатдан тышында баш специа-
лист-инфекционисти Римма Берова, Медицина болушлукъну къурау 
бёлюмню башчысы Юлия Шогенова къатышхандыла. 


